
Rusiya Rəşt-Astara dəmir yolunun 
inşası üçün İrana kredit verəcək
Bir neçə beynəlxalq əhəmiyyətli iqtisadi layihələri yekunlaşdırmaq üçün 

Rusiya İrana 5 milyard dollar məbləğində kredit ayıracaq.
Bu sözləri İranın iqtisadiyyat və 

maliyyə işləri naziri Ehsan Xanduzi Moskva 
səfərinin yekunlarına dair mətbuata verdiyi 
açıqlamada deyib. O bildirib ki, ayrılan 
kredit əsasən Şimal-Cənub Beynəlxalq 
Nəqliyyat Dəhlizinin əsasını təşkil edən 
Rəşt-Astara dəmir yolunun çəkilişinə 
yönəldiləcək. Bu yol İranın şimal bölgələrini 
Fars körfəzi ilə birləşdirməklə yanaşı, Avro-
pa ölkələri ilə yükdaşımaları artıracaq.

Qeyd edək ki, Şimal-Cənub Beynəlxalq 
Nəqliyyat Dəhlizinin əsas seqmenti 
olan Qəzvin-Rəşt-Astara (İran)-Astara 
(Azərbaycan) dəmir yolunun Qəzvin-Rəşt 
hissəsi istismara verilib. Rəşt-Astara 
hissəsində isə işlər davam edir. Lakin 
sanksiyalar səbəbi ilə İran bu yolun in-
şasında maliyyə çətinliyi ilə üzləşib. İran 
Rusiyanın verdiyi kredit hesabına yolun 
tikintisini başa çatdıra bilər.

Nəzərə çatdıraq ki, Avropadan İran ilə 
yanaşı, körfəz ölkələrinə və əks istiqamətə 
ixrac ediləcək yüklər İranın Fars körfəzi 
sahilindəki Bəndər-Abbas limanında Ru-
siya və Azərbaycan ərazisindən keçməklə 
çatdırılacaq. Şimali Avropadan yük qa-
tarları Rusiya və Azərbaycan ərazisindən 
tranzit keçərək Astaradan İrana daxil 

olacaq. Artıq Azərbaycan ilə İranın dəmir 
yolları sistemləri birləşib. Rəşt-Astara 
yolu isə inşa edilərək başa çatdıqdan 
sonra Şimal-Cənub Beynəlxalq Nəqliyyat 
Dəhlizi ilə hərəkət edəcək bütün qatarlar 
Azərbaycandan tranzit olaraq keçəcəklər.

Əsrin faciəsi: 
Narkomaniya

(bax səhifə 6)

BMT Baş katibi: Dünyadakı vəziyyət 
soyuq müharibə dövründəkindən 
daha təhlükəlidir

Dünya təhlükəli vəziyyətdədir, “so-
yuq müharibə” dövründəkindən daha 
 xaotik və gözlənilməz vəziyyət hökm 
sürür.

Xarici KİV-lərin məlumatına görə, BMT 
Baş katibi Antonio Quterreş bildirib ki, 
soyuq müharibə iki blok arasında gedirdi, 
hər birinin öz ittifaqları var idi, bloklararası 
münaqişələrin qarşısını almaq üçün aydın 
qaydalar və mexanizmlər var idi.

Antonio Quterreş deyib: “Hazırda 
müşahidə etdiyimiz daha xaotik və daha az 
proqnozlaşdırıla bilən bir situasiyadır, böh-
ranlarla mübarizə aparmaq üçün mexanizm 

yoxdur. Deməli, biz, heç şübhəsiz ki, çox 
təhlükəli vəziyyətdəyik”.

“Xalq qəzeti”

Azərbaycan beynəlxalq hüququ bərpa edərək yeni reallıqlar yaradıb

Birinci Dünya müharibəsi və 
sonrakı proseslər mövzu-
sunda çoxsaylı əsərlərin 

müəllifi olan fransız ədib Anri 
Barbüs yazırdı ki, müharibədən 
sonrakı bütün qələbələr xoş 
ovqat və ya yeni reallıqlar ya-
rada bilməz. Məsələn, bir ölkə 
başqa ölkənin ərazisinin hansısa 
hissəsini zəbt etmək üçün apar-
dığı müharibədə qalib gəlibsə, 
onun yaratdığı yeni reallıq yeni 
düşmənçilik və intiqam hissindən 
ibarət ola bilər. Öz ərazi bütövlü-
yünü həmin işğaldan azad etmək 
üçün savaşanların qələbəsi isə 
inkişafa zəmin ola biləcək reallıq 
yaradar. 

Kifayət qədər dəyərli 
arqumentdir. Çünki ermənilər ötən 
əsrin son onilliyində Azərbaycan 
ərazilərinin 20 faizini işğal edəndə 
regionda heç bir yeni reallıq 
yaranmamış, gündəliyə ancaq iki 
əsrdən çox deyilən köhnə bayatılar 
gətirilmişdi: “böyük Ermənistan”, 
“soyqırımı”, “yeddi dəniz”, uydurma 
üç-dörd “Tiqran” və sair. Azərbaycan 
erməni faşizmini məhv edərək, öz 
əzəli torpaqlarını əsarətdən azad 
edəndə isə az qala dünyanın bütün 
şəhərlərindən rəsmi Bakıya təbriklər 
gəldi. Beynəlxalq təşkilatların 
böyük əksəriyyəti bu qələbəni 
təqdir etdi. Zəngəzur dəhlizi 
layihəsini yüksək qiymətləndirən 
iqtisadiyyat nəhəngləri Şanxaydan 
Londona qədər uzanan nəqliyyat-
kommunikasiya xəttinin yaradacağı 
perspektivi ən uca səslə alqışladılar. 

(ardı 2-ci səhifədə)

Bölgədə uzunmüddətli sülhün və sabitliyin 
bərqərar olması imkanından istifadə etmək 
üçün indi çox şey bu reallıqların region 
ölkələri, böyük dövlətlər tərəfindən düzgün 
qiymətləndirilməsindən asılı olacaq... 
Azərbaycan, həqiqətən də, düşmənçilik, nifrət, 
qarşıdurma səhifəsini bağlamağa və region üçün 
gələcək qurmağa hazır olduğunu nümayiş  etdirir. 
Əslində, biz artıq buna başlamışıq. 

İlham ƏLİYEV
Azərbaycan Respublikasının Prezidenti

İqtisadi siyasət  
2021-ci ildə də uğurla 
davam etdirilib
T əməli ümummilli lider Heydər Əliyev tərəfindən qoyulan və Prezident İlham 

Əliyevin rəhbərliyi ilə uğurla davam etdirilən inkişaf strategiyasının reallaşma-
sı nəticəsində 2021-ci ildə Azərbaycanda iqtisadi inkişaf daha da sürətlənib. 

Qazanılan nailiyyətlər Azərbaycan iqtisadiyyatının müasirləşməsini təmin etməklə 
onun beynəlxalq siyasi-iqtisadi nüfuzunu daha da artırıb, iqtisadi qüdrətini davam-
lı şəkildə yüksəldən ölkəmiz dünya miqyasında kreditor mövqelərini gücləndirib. 
Azərbaycan, eyni zamanda, ötən bir ildə maliyyə imkanlarını genişləndirib, bu-
nunla da sosial-mədəni layihələrin həyata keçirilməsinə, humanitar yardımların 
göstərilməsinə nail olub. 

Prezident İlham Əliyev hesabat dövründə 
yeni sosial-iqtisadi çağırışları nəzərə alaraq 
ölkədə yeni islahatları da sürətləndirib. Bu 
islahatlar məzmununa görə məqsədyönlü 
və konkret strateji hədəfə doğru hesablanıb. 
Genişmiqyaslı islahatlar respublikada yüksək 
dayanıqlı və inklüziv iqtisadi artımın təmin 
edilməsi, iqtisadiyyatın daha da şaxələnməsi, 
özəl investisiyaların və təşəbbüslərin yüksək 

səviyyədə təşviqi üçün əlverişli zəmin yara-
dıb. 

Ötən il reallaşdırılan struktur-institusional 
islahatlar keyfiyyətcə yeni sosial-iqtisadi  
artım modelinə keçidi şərtləndirib və əsas 
vəzifəni – Azərbaycan vətəndaşlarının 
rifahının daha da yaxşılaşdırılmasını 
gerçəkləşdirib. 

(ardı 3-cü səhifədə)

Hulusi Akar Suriya 
və İraqla sərhəddəki 
bölmələrə baxış keçirib
T ürkiyənin milli müdafiə naziri Hulusi Akar və qo-

şun növləri komandirləri Suriya və İraqla sərhəd 
kəsişməsində yerləşən hərbi hissələrə baxış 

keçirmək üçün Şırnak vilayətinin Silopi bölgəsinə 
gəlib.

Müdafiə nazirini səfərdə Baş Qərargah rəisi Yaşar Gülər, 
Quru Qoşunları komandanı Musa Avsever, Hərbi Dəniz 
Qüvvələri komandanı Adnan Özbal və Hərbi Hava Qüvvələri 
komandanı Həsən Küçükakyüz müşayiət edib.

Hulusi Akar hərbçilərə terrorla fədakar mübarizəyə görə 
təşəkkür edib. Sərhəd zastavalarının birində nazir gözətçi 
qülləsinə qalxıb.

Hulusi Akar həmçinin İraq və Suriya arasında yerləşən 
Semalk körpüsünə də baxış keçirib.

“Xalq qəzeti”



23 yanvar 2022-ci il, bazar 3

(əvvəli 1-ci səhifədə)
Şübhəsiz ki, islahatlar bundan 

sonra da davam etdiriləcək və 
ölkəmizin iqtisadi qüdrətini daha da 
gücləndirəcək və onun beynəlxalq 
aləmdə nüfuzunu daha da artıra-
caq.

Hesabat dövründə 
ölkəmizdə kənd təsərrüfatının 
modernləşdirilməsi, aqrar sektor-
da mövcud problemlərin həllinə 
sistemli və kompleks yanaşılması 
istiqamətində də mühüm uğurlar 
əldə edilib. Prezident İlham Əliyev 
tərəfindən aqrar islahatların müasir 
mərhələsi ilə bağlı qəbul olunan 
qərarlar, bu sahənin institusio-
nal, iqtisadi və texnoloji inkişaf 
mexanizmlərinin təkmilləşdirilməsi 
yönündə kompleks tədbirlərin icrası 
kənd təsərrüfatının keyfiyyətcə 
yeni inkişaf mərhələsinə keçməsini, 
istehsal göstəricilərinin davamlı 
olaraq yüksəlməsini şərtləndirib. 
Bu isə respublikamızda ərzaq 
təhlükəsizliyinin təmin olunmasına, 
idxaldan asılılığın azaldılmasına, 
eləcə də bolluq yaradılmasına və ri-
fahın yaxşılaşdırılmasına, həmçinin 
aqrar sahənin ixrac potensialının 
artırılmasına müsbət təsir göstərib. 

Burada bir məqamı da xatırlat-
maq istərdik. Dövlət başçısının ötən 
il aprelin 14-də imzaladığı “Koro-
navirus pandemiyası şəraitində və 
sonrakı dövrdə kənd təsərrüfatı 
məhsulları istehsalçılarının 
mikrokreditlərlə təminatının yaxşı-
laşdırılması üçün vəsait ayrılması 
haqqında” Sərəncamına əsasən 
Prezidentin ehtiyat fondundan Aqrar 
Kredit və İnkişaf Agentliyinə 30 
milyon manat məbləğində vəsait ay-
rılıb. Bu, fermerlərə əlavə bir dəstək 
olaraq, əkin dövründə fermerlərin 
mikrokreditlərə tələbatının 
ödənilməsini reallaşdırıb. 

Adı çəkilən sərəncamın mühüm 
əhəmiyyəti həm də onunla bağ-
lıdır ki, indiyədək fermerlər kredit 
üçün banklara müraciət edəndə 
bu maliyyə qurumları tərəfindən 
əksər hallarda onlardan kredit 
müqabilində Bakıda mənzil girovu 
tələb olunurdu. Prezidentin imzala-
dığı sərəncam isə fermerlərin kredit 
almaq imkanlarını asanlaşdırıb. 
Yəni bu sərəncamla fermerlərə 
girov tələb etmədən mikrokreditlər 
verilməsinə başlanılıb. 

Bütün bu və ya digər tədbirlərin 
reallaşdırılmasının nəticəsidir ki, 
keçən il dekabr ayının 1-dək dənli 
və dənli paxlalı bitkilərin (qarğıda-
lısız) əkin sahələrindən 98,7 faizi, 
yaxud 955,2 min hektarı biçilib və 
həmin sahələrdən 2 milyon 931,2 
min ton məhsul götürülüb. Orta 
hesabla hər hektardan 30,7 sentner 
məhsul toplanıb.

Bundan əlavə, 33,6 min hektar 
qarğıdalı sahəsindən 290,7 min ton 
məhsul yığılıb, hər hektardan orta 
hesabla 86,4 sentner qarğıdalı dəni 

götürülüb. Qarğıdalı dəni nəzərə 
alınmaqla ölkə üzrə taxıl istehsalı 3 
milyon 221,9 min ton olub.

Prezident İlham Əliyev ötən 
il kənd təsərrüfatında əldə edilən 
uğurlarla bağlı bu günlərdə yer-
li televiziya kanallarına verdiyi 
müsahibədə deyib: “Ənənəvi 
kənd təsərrüfatı məhsullarının 
yetişdirilməsinə fikir versək, deyə 
bilərəm ki, son 15 il ərzində meyvə 
istehsalı Azərbaycanda 2 dəfə artıb. 
İki dəfə, yəni, çox böyük rəqəmdir. 
Üzüm istehsalı da, həmçinin 2 
dəfə artıb, tərəvəz istehsalı artıb. 
Pambıq istehsalı dəfələrlə artıb. 
Demək olar ki, biz son beş il ərzində 
pambıqçılığı diriltdik və qeyri-neft 
ixracatında pambığın nisbəti ildən-
ilə artır. Eyni zamanda, biz özümü-
zü əsas ərzaq məhsulları ilə təmin 
etmək üçün praktiki addımlar atdıq. 
Məsələn, bu gün mal ətinə əgər 
baxsaq, biz özümüzü, təqribən, 
90 faiz səviyyəsində təmin edirik, 
qoyun əti ilə 100 faiz. Azərbaycan 
heç vaxt süd istehsal etmirdi və 
bizdə ənənəvi olaraq mal-qaranın 
cinsi südçülük üçün əlverişli deyildi. 
Ona görə biz cins mal-qaranın 
alınmasına böyük vəsait xərclədik 
və bu gün Azərbaycanda əgər 1 
milyondan çox iribuynuzlu mal-qara 
varsa, onun artıq 70 mini cins mal-
qaradır…”.

Hazırda ölkənin kənd təsərrüfatı 
aqroparkların yaradılması ilə 
yeni mərhələyə daxil olub. Bu 
müəssisələr qısa müddət ərzində 
aqrar sektorun, ümumilikdə ölkə 
iqtisadiyyatının inkişafına mühüm 
təsir göstərib. Respublikada aqro-
parkların fəaliyyətinin səmərəliliyinin 
artırılması istiqamətində müəyyən 
tədbirlər həyata keçirilib, vergi 
güzəştləri, subsidiya və güzəştli 
kreditlərin verilməsi, lizinq əsasında 
ayrılan texnika və avadanlıqlara 
görə güzəştlərin tətbiq olunması 
sahənin tərəqqisini stimullaşdırıb. 

Aqroparklar torpaq sahələrindən 
səmərəli istifadə, məhsuldarlığın 
yüksəldilməsi, yeni istehsal və emal 
sahələrinin yaradılması, müasir 
suvarma sistemlərinin tətbiqi üçün 
innovativ və əlverişli mexanizmdir. 
Bu baxımdan, həmin müəssisələrin 
ərzaq təhlükəsizliyinin 
möhkəmləndirilməsində rolu 
getdikcə gücləndirilir, sahibkar-
lığın inkişafı, kiçik, orta və iri 
təsərrüfatların qarşılıqlı faydalı 
əməkdaşlığı üçün əlverişli platfor-
maya çevrilməsinə xüsusi önəm 
verilir. 

Hazırda ölkənin 32 rayonu üzrə 
240 min hektar ərazidə ümumi 
dəyəri 2,1 milyard manat olan 
51 aqroparkın yaradılması işləri 
davam etdirilir. Artıq 43 aqropark 
fəaliyyət göstərir, digərlərində isə 
layihələndirmə işləri aparılır. Aqro-
parkların təşkilinə dövlət dəstəyi 
göstərilir, infrastruktur təminatı 

yaradılır, güzəştli kreditlər verilir. 
Xatırladaq ki, respublikada 23 

aqroparkın yaradılmasına indiyədək 
İqtisadiyyat Nazirliyinin Sahib-
karlığın İnkişafı Fondu tərəfindən 
173 milyon manat güzəştli kredit, 
nazirlik tərəfindən isə 27 aqroparka 
1 milyard manat dəyərində investisi-
ya təşviqi sənədi verilib. İnvestisiya 
təşviqi sənədi alan 25 aqropark 
32,8 milyon manat dəyərində 
güzəşt əldə edib. 

Bütün bunlarla bərabər, 
indiyədək aqroparklara 1 milyard 
manatdan çox özəl investisiya 
qoyulub. Aqroparklar məşğulluq 
səviyyəsinin artırılmasında da 
mühüm rol oynayıb. Bu günə 
kimi, aqroparklarda ümumi ola-
raq 5 minədək insan daimi, 4 min 
 500-dən çox insan isə mövsümü 
işlə təmin olunub. Fəaliyyətdə olan 
və təşkil ediləcək aqroparklarda 
əlavə 4 min 300-dən çox iş yerinin 
yaradılması nəzərdə tutulub.

İlin yekunundan bəhs edərkən, 
hesabat dövründə neft sənayesinin 
uğurlarına da diqqət yetirmək 
istərdik. Bunun üçün əvvəlcə onu 
deyək ki, 2021-ci ildə vaksina-
siya proseslərinin sürətlənməsi 
bütün dünyada olduğu kimi, 
Azərbaycanda da iqtisadi fəallığı 
yüksəldib, müxtəlif sahələrdə 
canlanma yaradıb. Neft sektorunda 
enerji resurslarına tələbatla paralel 
olaraq neft-qazın qiymətləri də 
əhəmiyyətli dərəcədə artıb. Qlo-
bal miqyaslı müsbət trendlərdən 
yararlanan SOCAR xərclərin 
optimallaşdırılması və istehsa-
latda səmərəliliyin yüksəldilməsi 
məqsədilə görülmüş tədbirlər 
nəticəsində biznes əməliyyatlarının 
dayanıqlığını təmin etməyə nail 
olub. Bu, SOCAR-ın əsas istehsa-
lat göstəricilərində də əksini tapıb. 
Belə ki, hesabat dövründə SOCAR 
2020-ci ilin nəticələri ilə müqayisədə 
10,3 faiz çox – 62 min metrə yaxın 
qazma işləri həyata keçirib. Şirkət 
müstəqil şəkildə və ya əsas payçı 
qismində yataqlardan 7,9 milyon ton 
neft, 7,9 milyard kubmetr qaz hasil 
edib. Neft hasilatı əvvəlki ilin müva-
fiq dövrü ilə müqayisədə 6,5 faiz, 
qaz hasilatı isə 7 faiz çox olub. 

Ölkə üzrə ümumi neft və qaz 
hasilatında da artım tendensiyası 
davam edib. Bu, özünü qaz hasi-
latında xüsusilə qabarıq göstərib. 
Belə ki, 2020-ci illə müqayisədə 
qaz hasilatı 18,1 faiz artaraq, 43,9 
milyard kubmetrə çatıb. İl ərzində 
Azərbaycanda 34,6 milyon ton 
xam neft hasil edilib. Neft hasila-
tında cüzi artım əsasən “OPEC+” 
razılaşması çərçivəsində könüllü 
məhdudlaşdırmaların tədricən ara-
dan qaldırılması ilə bağlı olub. 

SOCAR tərəfindən 2021-ci 
il ərzində xarici bazarlara ixrac 
edilən neft həcmləri, təqribən, 1 

faiz artaraq 18,1 milyon ton təşkil 
edib. Buraya şirkətin öz imkanları 
ilə çıxardığı neft həcmləri ilə birlikdə 
ölkəmizdə fəaliyyət göstərən 
beynəlxalq konsorsiumlar tərəfindən 
hasil olunan neftin Azərbaycan 
dövlətinə və SOCAR-a məxsus olan 
mənfəət payları da aiddir. Təbii qa-
zın ixracatı isə 40 faiz artaraq 18,8 
milyard kubmetrə çatıb.

Ötən il ölkəmizdə, ümumilikdə, 
13 milyard kubmetrə yaxın təbii 
qaz istehlak olunub. Bu, əvvəlki illə 
müqayisədə 8,4 faiz çoxdur. 2021-ci 
il ərzində ölkə üzrə qazlaşdırma 
səviyyəsinin 96,2 faizdən 96,3 
faizə çatdırılması, habelə karba-
mid gübrəsinin istehsal həcminin 
təqribən 3 dəfə yüksəldilməsi is-
tehlak göstəricilərinin artımına təsir 
göstərən əsas amillərdir. Qeyd edək 
ki, SOCAR təbii qazdan xammal 
kimi istifadə edərək, metanol və 
karbamid gübrəsi istehsal etməklə, 
onun əlavə dəyərini bir neçə dəfə 
artırır. 

Neft sənayesində əldə edilən 
müsbət göstəricilər ölkənin 
gəlirlərinin artmasını da şərtləndirib. 
Bu, konkret rəqəmlərlə vurğu-
lansa, deyə bilərik ki, Dövlət Neft 
Fondunun ötən il ərzində neft və 
qaz sazişlərinin həyata keçirilməsi 
ilə bağlı gəlirləri 12 milyard 698,2 
milyon manat, o cümlədən mənfəət 
neftinin və qazın satışından 11 
milyard 894,6 milyon manat, bonus 
ödənişləri 776,9 milyon manat, akr-
hesabı ödənişləri 5,3 milyon manat, 
tranzit gəlirləri 21,4 milyon manat 
təşkil edib.

Ötən il fondun vəsaitinin idarə 
olunmasından əldə edilən gəlirlər 
isə 3 milyard 287,4 milyon ma-
nata bərabər olub. Bu da ümu-
mi gəlirlərin 20,56 faizini təşkil 
edib. Valyuta məzənnələrinin 
dəyişməsindən yaranan fərq 
ilə bağlı Dövlət Neft Fondunun 
büdcədənkənar xərci 2 milyard 
119,3 milyon manata çatıb. 

Yeri gəlmişkən, hesabat 
dövründə Dövlət Neft Fondunun 
“Şahdəniz” yatağı üzrə təbii qaz və 
kondensat satışından əldə etdiyi 
gəlirlər 884 milyon 793 min ABŞ 
dolları olub. Ümumiyyətlə, 2007-ci 
ildən cari il yanvarın 1-dək isə fon-
dun “Şahdəniz” yatağı üzrə qazın 
və kondensatın satışından əldə 
olunan ümumi gəlirləri 4 milyard 
551 milyon dollar olub.

Dövlət Neft Fondu “Azəri-Çıraq-
Günəşli” neft-qaz yataqları bloku-
nun işlənməsi layihəsinin reallaş-
dırılması çərçivəsində 2021-ci ildə 
5 milyard 968,4 milyon ABŞ dolları 
gəlir əldə edib. Neft Fondunun 
2001-ci ildən indiyədək adıçəkilən 
blok üzrə gəliri 155 milyard 373 
milyon dollar olub.

Vaqif BAYRAMOV,  
“Xalq qəzeti”

İqtisadi siyasət 2021-ci ildə də uğurla davam etdirilib

Bakı Şəhər Prokurorluğu orqanları tərəfindən  2021-ci ildə 
vətəndaşların hüquq və azadlıqlarının müdafiəsi, qanunçuluğun 
möhkəmləndirilməsi, cinayətkarlığa qarşı mübarizə sahəsində 

görülmüş işlərin vəziyyətinə və qarşıda duran vəzifələrin müzakirəsinə 
həsr olunmuş əməliyyat müşavirəsi keçirilib. 

Bakı Şəhər Prokurorluğundan 
AZƏRTAC-a bildiriblər ki, videokonfrans 
formatında keçirilən müşavirədə çıxış 
edən Bakı şəhər prokuroru İlqar Abbasov 
2021-ci ildə hüquqi-demokratik islahat-
ların, böyük infrastruktur layihələrinin və 
sosialyönümlü proqramların uğurla həyata 
keçirildiyini, ölkəmizin iqtisadi və siyasi 
qüdrətinin daha da möhkəmləndirilməsini, 
əhalinin layiqli həyat səviyyəsinin təmin 
edilməsinə istiqamətləndirilmiş dövlətçilik 
siyasətinin müsbət nəticələrini verdi-
yini, əldə olunan nailiyyətlərin əsasını 
Azərbaycan Respublikasının Prezidenti 
İlham Əliyevin rəhbərliyi ilə uğurla həyata 
keçirilən daxili və xarici siyasətin təşkil 
etdiyini diqqətə çatdırıb.

Qeyd olunub ki, Prezident 
İham Əliyevin təşəbbüsü ilə Vətən 
müharibəsində qazanılmış tarixi qələbənin 
birinci ildönümü münasibətilə Azərbaycan 
Respublikasının Milli Məclisi tərəfindən 
qəbul edilmiş “8 Noyabr – Zəfər Günü 
münasibətilə amnistiya elan edilməsi 
haqqında” Qərarın prokurorluq orqanları 
tərəfindən təxirəsalınmadan və düzgün 
icrası təmin edilib. İndiyədək Bakı şəhəri 
üzrə ümumilikdə 246 nəfər, o cümlədən, 
18 nəfər barəsində bilavasitə prokuror-
luq orqanları tərəfindən, 228 nəfərə isə 

daxili işlər orqanları tərəfindən prokuror-
luğun prosessual rəhbərliyi ilə amnistiya 
tətbiq olunub və həmin şəxslər cinayət 
məsuliyyətindən azad ediliblər.

Dövlətimizin başçısı İlham Əliyevin 
tapşırıq və göstərişləri əsasında 
Azərbaycan Prokurorluğu inkişafının 
yeni mərhələsinə qədəm qoyub. Proku-
rorluqda yeni müstəvidə davam etdirilən 
müasir məzmunlu islahatlar nəticəsində 
Azərbaycan Prokurorluğu mütərəqqi nor-
mativ-hüquqi bazası olan, yeni iş prinsipləri 
əsasında fəaliyyət göstərən dövlət təsisatı 
kimi inkişaf edib. Kadr tərkibi yeniləşdirilən 
prokurorluğun mövcud çatışmazlıqlarını 
aradan qaldırmağa təminat verən yeni icra 
və nəzarət mexanizmi yaradılıb.

Azərbaycan Prezidentinin fərman və 
sərəncamları ilə prokurorluq orqanlarının 
maddi-texniki bazası möhkəmləndirilib, 
yeni hərbi prokurorluqlar yaradılıb, işçilərin 
ştat sayı artırılıb və sosial müdafiəsi 
gücləndirilib.

Ölkəmizdə mütərəqqi islahatların 
reallaşdırılmasında Azərbaycan Respub-
likası Baş prokurorunun rəhbərliyi altında 
prokurorluq orqanları yorulmadan fəaliyyət 
göstərir. Dünya standartlarına uyğun 
şəkildə təkmilləşməklə, sivil, dünyəvi, 
dövlətçilik ideyalarına sadiqlik nümayiş 

etdirən, fəal vətəndaşlıq mövqeyində da-
yanan kollektiv formalaşdırılıb. Prokurorluq 
orqanları müstəqil dövlətimizin dəstəyinə 
arxalanmaqla, dövlətçiliyimizin maraqla-
rının, qanunun aliliyinin təmin edilməsi, 
cinayətkarlığa qarşı kəsərli mübarizə 
aparılması, vətəndaşların hüquqlarının 
müdafiəsi işində layiqincə xidmət göstərir.

Cinayətkarlığa qarşı mübarizə sta-
tistikasının təhlili göstərir ki, 2021-ci 
ildə paytaxtın daxili işlər və prokurorluq 
orqanları tərəfindən 12 min 761 cinayət 
hadisəsi qeydiyyata alınıb. Bu, 2020-ci illə 
müqayisədə 2252 hadisə, yəni, 21,4 faiz 
çoxdur. 

Ötən il Bakı şəhərinin daxili işlər və 
prokurorluq orqanları üzrə böyük icti-
mai təhlükə törətməyən, az ağır, ağır və 
xüsusilə ağır cinayətlərin sayında artım 
müşahidə olunub. Belə ki, il ərzində böyük 
ictimai təhlükə törətməyən cinayətlərin sayı 
110 hadisə, yaxud 4,1 faiz artaraq 2792 
olub. Az ağır cinayətlərin sayı 1230 hadisə, 
yaxud 19,3 faiz artaraq 7608 hadisə, ağır 
və xüsusilə ağır cinayətlərin sayı isə 912 
hadisə (62,9 faiz) artaraq 2361 hadisə 
olub. Paytaxtın daxili işlər və prokuror-
luq orqanları üzrə cinayətlərin açılma 
göstəricisi 86,3 faiz olub ki, bu da əvvəlki 
illə müqayisədə 5,4 faiz çoxdur. Paytaxt 
ərazisində qeydə alınmış 50 qəsdən 
adamöldürmə cinayətlərinin hamısının açıl-
ması təmin edilib. Qəsdən adamöldürmə 
cinayətlərinin sayı 2020-ci illə müqayisədə 
3 fakt artıb. Qəsdən adamöldürməyə cəhd 
cinayətlərinin sayı isə 5 fakt azalaraq 18 
olub. 

Diqqətə çatdırılıb ki, narkotik vasitələrin 

qanunsuz dövriyyəsi ilə əlaqədar 
cinayətlərlə bağlı 2021-ci ildə 1841 fakt 
(2,1 dəfə), satışla bağlı isə 750 fakt (2,1 
dəfə) artım qeydə alınıb. Artım faizlərinin 
bu qədər yüksək dinamika ilə inkişafı 
olduqca narahatedici göstəricidir.

Bakı şəhər prokuroru çıxışında 
Azərbaycanda sosial-iqtisadi sabitliyin 
təmin edilməsi, insanların sağlamlığının, 
rifahının və mənəvi-əxlaqi dəyərlərinin 
qorunması məqsədilə narkomanlığa, 
narkotik vasitələrin qanunsuz dövriyyəsinə 
qarşı mübarizənin vəzifəsindən asılı 
olmayaraq, hər bir vətəndaş üçün prioritet 
məsələlərdən biri olduğunu vurğulayıb. Bu 
problemin vurduğu ziyanın həcminin çox 
böyük olmasının narkotik istifadəçisinin 
şəxsiyyətinin deqradasiyasına, müxtəlif 
cinayətlərin törədilməsinə, cinayətkarlığın 
artmasına, cəmiyyətin maddi-texniki və 
intellektual potensialının aşağı düşməsinə, 
genefondun pisləşməsinə, bir çox mənfi 
hallara gətirib çıxardığını bildirən İ.Abbasov 
narkotik maddələrin satışı ilə məşğul olan 
mənbələrin müəyyənləşdirilməsi ilə bağlı 
əməliyyat–istintaq tədbirlərinin həyata 
keçirilməsi istiqamətində fəaliyyətin daha 
da gücləndirilməsini tabe rayon prokurorla-
rından tələb edib.

Bildirilib ki, Bakı Şəhər Prokurorluğu-
nun diqqət mərkəzində olan məsələlərdən 
biri də ölümlə nəticələnən yol-nəqliyyat 
hadisələri ilə bağlı cinayət işləri olub. Ötən 
il ölümlə nəticələnən 197 yol-nəqliyyat 
hadisəsi (2020-ci illə müqayisədə 37 fakt 
çox) qeydə alınıb. Bu qəbildən olan cinayət 
işlərindən 100-ü məhkəməyə göndərilib, 
hadisəni törədən şəxsin ölməsi səbəbindən 

50 iş üzrə icraata xitam verilib. 
Şəhərin prokurorluq və daxili işlər 

orqanları tərəfindən istintaq edilmiş cinayət 
işlərinin təhlili göstərir ki, prokurorluq or-
qanlarının icraatında olan 770 işdən 368-i, 
daxili işlər orqanlarının istintaq qurumla-
rının icraatında olan 13 min 401 cinayət 
işindən 6072-sinin istintaqı tamamlanıb. 
Onlardan polis orqanları tərəfindən 4632, 
prokurorluq orqanları tərəfindən 188 iş 
baxılması üçün məhkəmələrə göndərilib. 
Bütün bunlar 2020-ci ilə nisbətən müsbət 
göstəricilərdir. Həmçinin şəhərin prokuror-
luq orqanlarında 180 cinayət işinin icraa-
tına xitam verilib, 202 işin icraatı dayandı-
rılıb. Daxili işlər orqanlarında isə 1440 işin 
icraatına xitam verilib, 2977 işin icraatı isə 
dayandırılıb.

Hesabat dövründə prokurorluq orqan-
larında istintaq edilmiş cinayət işləri üzrə 
fiziki və hüquqi şəxslərə vurulmuş 4 milyon 
275 min 458 manat məbləğində maddi 
ziyandan 756 min 684 manatı, polis or-
qanlarında aparılan işlər üzrə isə vurulmuş 
33 milyon 510 min 697 manat məbləğində 
maddi ziyanın 21 milyon 69 min 713 mana-
tı ödənilib.

Keçən il Bakı Şəhər Prokurorluğu 
orqanları üzrə inzibati xətalar haqqında 
işlər üzrə 219 inzibati icraatın başlanılması 
haqqında qərar qəbul edilib.

Hesabat dövründə vətəndaşların 
qəbulu, müraciətlərə baxılması sahəsinə 
də xüsusi diqqət yetirilib. Bakı şəhər pro-
kurorluq orqanlarına 14 min 950 müraciət 
daxil olub. Onlardan 6723-ü həllini tapıb, o 
cümlədən 2227-si təmin edilib. Paytaxtın 
prokurorluq orqanları tərəfindən 3191-i 
bilavasitə prokurorluqda, 103-ü isə yaşayış 
yerlərində olmaqla ümumilikdə 3294 nəfər 
qəbul edilib.

Müşavirədə hesabat dövründə əldə 
edilmiş müsbət nəticələrlə yanaşı, nöq-
sanlar da diqqətə çatdırılıb. Bağlı qa-
lan quldurluq və oğurluq cinayətlərinin 
tezliklə açılması və təqsirkar şəxslərin 
müəyyənləşdirilərək məsuliyyətə 
cəlb edilməsi, habelə axtarışda olan, 
xəbərsiz itkin düşmüş şəxslərin tapıl-
ması istiqamətində intensiv istintaq və 
əməliyyat-axtarış tədbirlərinin aparılma-
sının, artım dinamikası müşahidə olunan 
cinayət hadisələri ilə bağlı təhlillərin 

aparılaraq, cinayət hadisələrini doğuran 
səbəb və şəraitin aradan qaldırılması üçün 
müvafiq preventiv tədbirlərin görülməsinin, 
eləcə də istintaq işi və ibtidai araşdırmaya 
prosessual rəhbərliyin həyata keçirilməsi 
zamanı yol verilmiş nöqsanların aradan 
qaldırılmasının zəruriliyi vurğulanıb. Eyni 
zamanda, istintaq və təhqiqat fəaliyyətində 
aşkarlanmış nöqsanlar, qanun pozuntuları, 
süründürməçilik halları ətraflı təhlil edilərək 
təkrarlanmaması ilə bağlı konkret tapşırıq-
lar verilib.

Əməliyyat müşavirəsində Bakı 
şəhərinin tabe rayon prokurorları hesa-
bat məruzələri ilə çıxış edərək görülən 
işlərdən danışıb, yol verilmiş nöqsanların 
aradan qaldırılması üçün zəruri tədbirlərin 
görüləcəyini bildiriblər.

Müşavirədə qeyd olunub ki, hesabat 
dövründə xidməti, icra və əmək intiza-
mının daha da möhkəmləndirilməsi, 
fəaliyyətlərində qanunsuzluq hallarına 
və prokurorluq işçisinə yaraşmayan 
hərəkətlərə yol verən işçilərə münasibətdə 
tələbkarlıq artırılıb. Hesabat dövründə 
paytaxtın prokurorluq orqanlarının 
əməkdaşlarından əmək və icra intizamını 
pozan 14 nəfər intizam məsuliyyətinə cəlb 
edilib. Onlardan 1 nəfər tutduğu vəzifədən 
azad olunub, 1 nəfərə şiddətli töhmət, 5 
nəfərə töhmət elan edilib, 7 nəfərə irad 
tutulub. Həmçinin Azərbaycan Respubli-
kası Baş prokurorunun əmrləri ilə xidməti 
fəaliyyətində fərqləndiklərinə görə pay-
taxtın prokurorluq orqanlarının əməliyyat 
işçilərindən 18 nəfər mükafatlandırılıb.

Əməliyyat müşavirəsinə yekun vuran 
Bakı şəhər prokuroru İlqar Abbasov 
paytaxt prokurorluğunun kollektivinin 
cinayətkarlığın bütün təzahürlərinə və 
qanunsuzluqlara qarşı mübarizənin 
gücləndirilməsi, insan və vətəndaş 
hüquq və azadlıqlarının, ölkəmizdə 
bərqərar olmuş dayanıqlı ictimai-siyasi 
sabitlik və əmin-amanlığın qorunması, 
dövlətçiliyimizin maraqlarının etibarlı 
müdafiəsi üçün bundan sonra da digər 
hüquq-mühafizə orqanları ilə əlaqəli 
şəkildə zəruri tədbirlər görəcəyinə 
əminliyini bildirib.

Bakı Şəhər Prokurorluğunda ötən ilin 
yekunlarına dair əməliyyat müşavirəsi keçirilib




